
2007an 19 Hies kasu diagnostikatu dituzte Nafarroan; hots, azkeneko urteetako kopuru bertsua
Ostirala, 2007ko azaroaren 30a.  2007a hasi zenetik 19 Hies kasu diagnostikatu dituzte Nafarroan; hots, azkeneko urteetako kopuru bertsua. Lautik hiru gizonezkoak izan dira, eta bakarra emakumezkoa. Gainera, epidemiologia eredua aldatzen ari da; izan ere, eriak gero eta zaharragoak dira eta sexu bidez jazotzen dira kutsatze gehienak (harreman heterosexual nahiz homosexualen bidez). Hala ere, oraindik ere drogak bide parenteralez hartzea da kutsatzeko arrisku gehien eragiten duen jarduera, gizonezkoei nahiz emakumezkoei dagokienez. 

Datu horiek guztiak María Kutz Peironcely Osasun Departamentuko kontseilariak aurkeztu ditu gaur goizean, Nafarroako Ospitalean egindako prentsaurrekoan. Bertan, Julio Sola doktoreak ere parte hartu du, Nafarroako Hiesaren zaintza epidemiologikorako arduradunak.

Terapia hirukoitza 1996an abiatu zuten, eta harrezkero, GIBaren infekzioak nahiz HIESak eragindako heriotza tasa orokorra nabarmen ari da behera egiten. 2007an sei eri hil dira Hiesa dela-eta. Batzuk tratamenduaren atxikidura txarraren ondorioz hil dira, eta beste batzuk zirrosiaren eta C hepatitisaren birusaren eraginez. Tratamendu antirretrobiralaren funtsa GIB erreplikazioa ahalik eta gehien ezabatzea da, immunologia sistema (defentsak) bere onera etortzea ahalbidetzeko. Hartara, aurreratze klinikoa saihesten da, hiesari lotutako infekzio oportunistak eta minbizi kasuak gutxitzen dira, eta lagun gehiago ateratzen dira bizirik. 

Gaur egun 1.058 eri artatzen dituzte, eta horietako 755 tratamendu antirretrobirala jasotzen ari dira (15 eri 2 sendagairekin, 515 hirurekin, 126 laurekin, eta 10 bostekin).

Giza Immunoeskasiaren Birusaren (GIB) infekzioei dagokienez, gaixotasuna agertu zenetik 1.946 eri diagnostikatu dituzte Nafarroako Ospitalean. 536 hil egin dira (horietako 445 Hiesaren eraginez).

Terapia arloko aurrerapenei dagokienez, gaur egun sei antirretrobiral familia daude, eta merkaturatutako sendagaiak hogeitik gora dira. Horietako birekin saiakuntza klinikoak egiten ari dira (bat birusaren integrazioaren inhibitzailea da, eta besteak birusa sartzea saihesten du). Azkeneko bi sendagai horiek dagoeneko eskura ditu Nafarroako Ospitaleak, eta hainbat porrot jasan dituzten eriekin erabil ditzake, “erabilera hedatu” izeneko ikerketa saiakuntzen bidez. 

Hiesaren aurkako Mundu mailako Eguneko ekitaldiak

Bihar, larunbata, abenduaren 1a, Hiesaren aurkako Mundu mailako Eguna da, eta horren harira, ekitaldi bat antolatu du Nafarroako Gobernuak gaur goizean, ospitale eremuko zelaigunean, Santiago Ramón y Cajalen bustoaren alboan. 

Begizta gorri eta handi bat osatu dute bertaratutakoek; hots, Hiesaren aurkako borrokaren eta elkartasunaren mundu mailako ikurra. Horretarako, ehunka zapi gorri lotu dituzte, Nafarroako jaietan ohikoak direnak, Foru Komunitateko herritarrak identifikatzen eta lotzen dituen ikur gisa. 

Kutz kontseilariaz gain, Nafarroako gizarte, ekonomia eta kirol arloko erakundeek ere parte hartu dute aipaturiko ekitaldian. Gainera, erakunde horietako batzuen jarduna kolore gorriarekin lotuta dago. Honako hauek izan dira, hain zuzen: Club Atlético Osasuna, Nafarroako Odol Emaileen Elkartea (Adona), Gurutze Gorria, Odol Bankua, Foruzaingoa, Harakinen Gremioa, Lodosako (pikillo piperrarengatik) eta Milagroko (gereziak) alkateak, “Nafarroa” Jatorrizko Izendapenak (patxarana eta ardoa), eta zezenketen munduko pertsona ospetsuak. Gainera, beste parte-hartzaile batzuk ere izan dira: Nafarroako Suhiltzaileak, Nafarroako Kutxa, Nafarroako Ganbera, Reyno Gourmet – Nafarroako Produktuak, eta Iruñeko Ezpelur Gaita-jotzaileak eta Dultzaineroak. 

Nafarroako Gobernuak 2,5 milioi euro eman zituen 2002. eta 2006. urteen artean, gutxi garatutako herrialdeetan Hiesaren aurka borrokatzeko. 

2002. eta 2006. urteen artean 2,5 milioi € eman zituen Nafarroako Gobernuak, Garapenerako Lankidetzaren arloan, gutxi garatutako herrialdeetan Hiesaren aurka borrokatzeko. Hain zuzen, zenbateko horren %98a Afrikak jaso zuen (2,3 milioi €), eta gainerakoa Hego Amerikak. Afrikari dagokionez, laguntza jaso zuten herrialdeetako batzuk Tanzania, Ruanda, Namibia, Uganda, Kamerun eta Kenya dira. Laguntzaren helburu nagusia GIBaren transmisioa kontrolatzeko programak lantzea da, eta arreta berezia merezi dute emakumezkoek eta prebentzio arloko hezkuntza jarduerak egiteak. 

UNAIDS (Joint United Nations Programme on HIV/AIDS) Hiesaren aurkako borrokan espezializatutako Nazio Batuen agentzia da. Agentzia horren arabera, gaur egun 36 milioitik gora dira GIB/HIESa duten pertsonak, mundu osoan, eta kutsatutakoen %95 “hirugarren mundua” delakoan bizi dira. GIB/HIESa ez da medikuntza eta osasun arloko arazo hutsa. Gizarte eta ekonomia arloko arazo handiak ere eragiten ditu; izan ere, herrialde txirotuak garatzea saihesten duen oztopo larria da, eta herrialde horiexek dira GIB/HIESak gehien astintzen dituenak. Herrialde garatuenek epidemiaren profila identifikatzea lortu dute, eta baita gaixotasunak gizartean eta ekonomian dituen ondorio suntsigarriak mugatzea ere. Era berean, infekzio tasa %1az azpitik mantentzea lortu dute. Hegoaldeko herrialdeetako infekzio tasa, berriz, kontrolaezina da, eta aldea bizkor ari da handitzen. Saharaz hegoaldeko Afrikaz ari gara, batik bat, eta baita Hego Amerikako, Karibeko eta Asiako zonalde batzuei buruz ere. Gainera, tratamendua jasotzeko aukerari, gaitzari buruzko ezaguerari eta prebentzioari dagokionez ere aldea handia da. 

Afrika da pandemiak modurik krudelenean erasotzen duen kontinentea, eta zehazki, Saharaz hegoaldeko Afrika, mundu mailako epidemiarik handiena jasaten ari dena. Munduko biztanleen %10 eta mundu osoan kutsatutakoen %70 bizi dira bertan, Nazio Batuen Erakundearen Milurteko Helburuak Txostenean adierazi dutenez (2007). Horregatik, gaur egun GIB/HIESa da kontinentea garatzea eragozten duen arazo larrienetako bat; izan ere, gogor astintzen ditu gazteak, aurrerabidea finkatzeko bereziki erabakigarriak direnak. Gainera, badira kontinenteak pandemiarekiko duen zaurgarritasuna handiarazten duten hainbat eragile  ere, hala nola gizonezkoen eta emakumezkoen arteko desberdintasuna, desoreka ekonomikoa, gatazka armatuak, biztanleen lekualdatzeak, ezegonkortasun politikoa, edo osasun sistemen eskastasuna. 

